
1. ეს კანონი აწესრიგებს ისეთ საქმიანობასთან და 
სტრატეგიულ დოკუმენტთან დაკავშირებულ 
საკითხებს, რომელთა  განხორციელებამ შესაძლოა 
მნიშვნელოვანი ზემოქმედება მოახდინოს 
გარემოზე, ადამიანის სიცოცხლეზე ან 
ჯანმრთელობაზე.  

2. ამ კანონის რეგულირების სფეროს მიეკუთვნება 
გარემოზე ზემოქმედების ნებართვის გაცემის, 
გარემოს სტრატეგიული შეფასების, 
გადაწყვეტილების მიღების პროცესში 
საზოგადოების მონაწილეობისა და 
ტრანსსასაზღვრო გარემოზე ზემოქმედების 
შეფასების პროცედურები. 
 



1. ამ კანონის მიზნებია: 
ა) ხელი შეუწყოს გარემოს, ადამიანის ჯანმრთელობის, კულტურული მემკვიდრეობისა 

და მატერიალური ფასეულობების დაცვას, საქმიანობის განხორციელებისა და იმ 
სტრატეგიული დოკუმენტების მომზადების და მიღების პროცესში, რომლებმაც 
შესაძლოა მნიშვნელოვანი ზემოქმედება მოახდინოს გარემოზე, ადამიანის სიცოცხლესა 
და ჯანმრთელობაზე; 

ბ) ქვეყნის დემოკრატიული განვითარების ხელშეწყობის მიზნით, უზრუნველყოს გარემოს 
მდგომარეობის შესახებ სრული და ობიექტური ინფორმაციის დროულად მიღების 
თაობაზე საქართველოს კონსტიტუციით გარანტირებული ძირითადი უფლების 
რეალიზაცია და ამ კანონით გათვალისწინებულ საკითხებზე გადაწყვეტილების 
მიღების პროცესში დაინტერესებული საზოგადოების მონაწილეობა. 

2. ამ კანონის ამოცანებია: 
ა) განსაზღვროს ნებართვის მაძიებლის, დაინტერესებული საზოგადოების და 

ადმინისტრაციული ორგანოების უფლებები და მოვალეობები, ამ კანონით 
გათვალისწინებულ საკითხებზე გადაწყვეტილების მიღების პროცესში. 

ბ) უზრუნველყოს დაინტერესებული საზოგადოებისათვის ინფორმაციის 
ხელმისაწვდომობა, ყველა იმ მოსალოდნელი შედეგის თაობაზე, რაც შესაძლოა 
გამოწვეული იქნეს საქმიანობის განხორციელების ან სტრატეგიული დოკუმენტის 
მიღების შედეგად, რათა მაქსიმალურად იქნეს თავიდან აცილებული, შემცირებული ან 
შერბილებული გარემოზე უარყოფითი ზემოქმედება; 

გ) განსაზღვროს ის წესები და პროცედურები, რომლებიც უნდა განხორციელდეს 
ტრანსასაზღვრო გარემოზე ზემოქმედების შემთხვევაში. 

